
Foru Gobernuak Nafarroako ardoen aniztasuna eta aberastasuna goratzen dituen ikus-entzunezko bat argitaratu du
Nafarroako mahasti eta upategiei buruzko bideoa egin dute, 5:52 minutukoa, hiru pertsonaiaren ikuspegia oinarri hartuta
2010eko otsailak 15, osteguna.  Nafarroako Gobernuak, Erakundeekiko Harremanetarako Departamentuaren bitartez, foru erkidegoko mahastizaintzaren eta ardogintzaren kalitatea, aniztasuna eta kultur aberastasuna goratzen dituen bideo bat argitaratu du: “Nafarroako ardoen aniztasunak berdingabe egiten gaitu”.
Ikus-entzunezkoan hiru pertsonaia agertzen dira: gizon heldu bat, emakume gazte bat eta nerabe bat. Hiruek, kanpotik etorrita, Nafarroako mahasti eta upategiek sortzen duten paisaian barrena ibilaldia egiten dute. Egitura narratibo horri esker mahastizaintza eta ardogintza modu oso lirikoan aurkeztu dituzte, erkidegoko paisaia eta monumentu ondareari lotuta, gainera. Bideoaren egileek Nafarroako mahastizaintzaren eta ardogintzaren modernitatea, aniztasuna eta kalitatea nabarmendu dituzte.   

Bideoa Cintruenigoko Proyecta Comunicacion enpresak egin du; guztira 5:52 minutu irauten du.
Ikus-entzunezko materialen sustapena
Gaur aurkeztu duten ikus-entzunezkoa bideoteka zerbitzu berrian foru erkidegoa sustatze aldera Erakundeekiko Harremanetarako kontseilari eta Gobernuaren eledunak azken hilabeteetan egin duen hirugarrena da (bideotekaren helbidea hau da: http://www.navarra.es/home_es/Actualidad/Videos/).
Gobernuak Los Arcoseko abiadura zirkuituari buruzko bideo bat argitaratu zuen urrian; joan den astean beste bat, Nafarroako arkitektura ondareari buruzkoa; eta gaurkoaren ondoren beste hiru argitaratuko dituzte: “Nafarroako abiadura handiko korridorea", "Nafarroako barazkiak" eta "Santiago bidea Nafarroan".
Nafarroako Gobernuaren atariko bideotekan beste bi ikus-entzunezko mota ere ikus daitezke: Gobernuko kideek emandako prentsaurrekoetako irudiak eta Foru Gobernuak sustatzen dituen publizitate iragarkiak.

